
Verfassung, déi ech och hei laang a breet proposéiert 
a presentéiert hunn, hu mir beispillsweis och d’Méig-
lechkeet vun enger Initiative citoyenne virgesinn, 
mam Ënnerscheed, dass eis Prozedur méi Méiglech-
keeten a méi Etappen u sech ëmfaasst.
Konkreet gesinn huet se also maximal dräi Etappen. 
An der éischter Etapp brauch et e Comité citoyen. 
Dëse Comité muss d’Signaturë vun op d’mannst 0,5 % 
vun de Biergerinnen a Bierger kréien, déi op de Wal-
lëschten ageschriwwen sinn. Ass dëst erreecht, seet 
och hei d’Chamber Jo oder Nee zu enger Ausschaf-
fung vun enger Proposition de loi. Elo kënnt awer 
de groussen Ënnerscheed zu der Versioun, déi mer 
haut stëmmen: Bei eis ass d’Prozedur nämlech dann 
net automatesch fäerdeg, wann d’Chamber et refu-
séiert. Seet d’Chamber nämlech Nee, dann huet de 
Comité, deen d’Proposition deposéiert huet, nämlech 
nach eng Kéier sechs Méint, fir d’Signature vun dës 
Kéier 2,5 % vun de Wieler a Wielerinnen ze samme-
len. Erreeche se och dëse Seuil, dann ass et nees un 
der Chamber, fir Jo oder Nee ze soen. Seet d’Cham-
ber nach eng Kéier Nee, da bleift d’Méiglechkeet vun 
engem Referendum.
Eis Propositioun probéiert also ze vermeiden, datt 
eng Propositioun, déi e gewëssen Zousproch an der 
Bevëlkerung kritt an déi immens vill Méi an Investis-
sement vu Bierger a Biergerinne kascht huet, net ein-
fach esou hei an der representativer Demokratie ka 
clôturéiert an ignoréiert ginn.
Wéi scho gesot, mir droen dësen Text trotzdeem mat, 
och wann en eis net wäit genuch geet, well mir fir 
méi politesch Participatioun, fir méi gelieft Demokra-
tie stinn. Och wann dat fir eis net genuch Stäerkung 
vun Demokratie ass, droe mer en nawell mat. Vill-
mools merci.
M. Fernand Etgen, Président | Merci villmools, Ma
damm Oberweis. An de leschten ageschriwwene 
Riedner ass den honorabelen Här Sven Clement.
M. Sven Clement (Piraten) | Merci, Här President. 
Léif Kolleeginnen a Kolleegen, fir d’éischt dann dem 
Mars Di Bartolomeo e grousse Merci fir de mënd
lechen a schrëftleche Rapport.
Mir liewe bekanntlech an enger Demokratie a wëlle 
Biergerbedeelegung; dat ass och nëmme richteg 
esou. Vill ze laang haten d’Biergerinnen an d’Bier-
ger keng direkt Méiglechkeet, fir sech an d’Chamber 
anzebréngen. Dat huet sech geännert mat de Peti
tiounen, mat der Strukturéierung vun de Petitiounen, 
déi laang Joren en onstrukturéierten Outil waren. An 
dat ännert sech och heimadder nach eng Kéier, an 
zwar op e strukturéierte Wee, eeben net e Wee, wou 
een ee muss kennen, deen ee kennt, fir eppes ze 
maachen, mee wou een eeben och kann als Citoyen 
lambda, ouni politesch vernetzt ze sinn, seng Uleiesse 
bis an d’Plenière bréngen.
Dozou gehéiert fir d’Piraten nämlech och, datt jidde
ree kann eng Proposition de loi deposéieren an ee-
ben net nëmmen déi, déi souwisou scho vernetzt sinn 
an eeben en Deputéierte vläicht och esou gutt ken-
nen, datt en den Text direkt géif fir si iwwerhuelen. A 
mir Pirate sinn derfir, datt mer dat hei strukturéieren. 
Mir fannen et grondsätzlech eng gutt Iddi.
An ech muss dann och soen, ech verstinn iergendwéi 
net déi Kritick virdrun, datt d’Biergerbedeelegung 
déi lescht Joren ëmmer nëmmen am Interêt vun der 
Regierung gewiescht wier. Wann ech mer d’Konklu
sioune vum Klima-Biergerrot ukucken, da sinn déi vill 
méi wäit gaangen, wéi dat fir d’Regierung an d’Majo-
ritéitsparteie confortabel war.
Plusieurs voix | Très bien!

M. Sven Clement (Piraten) An dat muss een ein-
fach konstatéieren. Ob een da mat deene Meenun-
gen averstanen ass oder net, dat ass nach eng aner 
Saach, mee et muss een awer éierlech mat sech sel-
wer bleiwen a soen, datt et net esou ass, datt d’Bier-
gerbedeelegung ëmmer nëmmen am Interêt vun der 
Regierung stattfonnt huet.
Zu deem heite Projet: D’Chambre des Fonctionnaires et 
Employés publics huet an hirem Avis bemängelt, datt 
et ze vill Hürde géif ginn, soudass et de Leit duerch 
Seuilen, Delaien an eng aner Rei vu Modalitéiten – an 
d’Madamm Beissel huet virdru vun dem Refus vun 
hybride Sammelaktiounen zum Beispill geschwat – ex-
treem schwéier gemaach gëtt an an der Praxis deen 
heien Outil warscheinlech net immens vill genotzt 
wäert ginn.
Ech wëll och hei ganz kloer soen: Ech bedaueren, datt 
mer net en hybride Wee fonnt hunn. Ech bleiwen 
der Meenung, datt dat machbar gewiescht wier, ech 
hunn awer och konstatéiert, datt an der Kommis
sioun, wou ech kee Stëmmrecht hunn, keng Majori-
téit ze fanne gewiescht wär, déi meng Proposition 
de loi oder meng Amendementer an deem Sënn vun 
ausserhalb vun de stëmmberechtegte Memberen 
ugeholl hätt. Bon, si hu mat där Kritick also och net 
ganz Onrecht an zumindest bei mir oppen Dieren 
agerannt, mee et ass eis och bewosst, dass et gewës-
sen Hürde brauch. Mir hätten der anerer virgesinn. 
Och do, ech ka mech awer mat deem ufrënnen, wat 
mer elo als éischte Schrëtt hunn.
D’Aarbecht vun der Chamber ass immens wichteg 
a mir gesinn eleng dës Woch, wéi vill Texter mer an 
enger Woch kënnen heiansdo traitéieren. Dofir ass 
et och wichteg, datt mer net mat schonn 100 Ënner-
schrëfte mat enger Proposition de loi befaasst ginn. 
Dat heescht, e gewëssene Seuil ass do ganz räsona-
bel. Nichtsdestotrotz sollte mer eis selwer d’Wuert 
ginn, datt mer eis an der nächster Legislaturperiod 
nach eng Kéier deen Outil hei ukucken, éierlech mat 
eis selwer evaluéieren, wéi gutt en ugeholl gouf a 
wéi vill Propositionen et bis an d’Chamber dann och 
gepackt hunn. Well wann do d’Resultat duerno Null 
oder Eent ass, da sollt ee sech vläicht d’Fro stellen, ob 
een net nach eng Kéier muss iwwer déi Seuilen hei 
nodenken.
Bis dohinner gi mer deem Outil eng Chance, mir hof-
fen, datt e breet genotzt gëtt, datt ganz interessant 
Propositiounen aus der Populatioun hei an d’Cham-
ber gedroe ginn, an deementspriechend kënne mir 
eisen Accord ginn.
Ech soen Iech Merci.
M. Fernand Etgen, Président | Merci villmools, Här 
Clement.
An da kritt d’Regierung d’Wuert.
Prise de position du Gouvernement
M. Marc Hansen, Ministre aux Relations avec le Par-
lement | Jo, Här President …
M. Fernand Etgen, Président | De Minister, zoustän-
neg fir d’Relatioune mam Parlament, den Här Marc 
Hansen.
M. Marc Hansen, Ministre aux Relations avec le Par-
lement | Ech mengen, vu dass dat eng Proposition 
de loi ass, wëlle mir eis net ze vill als Regierung hei 
amëschen. Mir haten en Avis gemaach am Oktober 
2022. Déi heite Regierung, déi wëll eebe Biergerbe-
deelegung liewen. Si huet dat a ville Biergerréit scho 
gewisen an ech mengen, et wär hei bal eng Frechheet 
vis-à-vis vun deene Leit, ze soen, déi géife sech gui-
déieren oder dierängele loossen. Ech mengen, déi 
Leit, déi kommen dohinner an déi schwätze schonn 
eppes mat, déi sinn erwuessen an déi hunn dat an de 
leschte Joren och gemaach. An dat hei ass e weidert 

Instrument, fir um legislative Wee aktiv ze ginn. An 
dofir fanne mir dat natierlech och eng gutt Saach, Här 
President.
M. Fernand Etgen, Président | D’Diskussioun ass do-
madder ofgeschloss.
Mir kommen elo zur Ofstëmmung iwwer d’Proposi-
tion de loi 8037. Den Text steet am Document parle-
mentaire 803711.
Vote sur l’ensemble de la proposition de loi 8037 et 
dispense du second vote constitutionnel
D’Ofstëmme fänkt un. Mir maachen elo de Vote par 
procuration. Et ass nach e bëssen Duerchzuch heiban-
nen.
M. Sven Clement (Piraten) | Mir hate geduecht, d’Re- 
gierung géif méi laang schwätzen, Här President.
M. Fernand Etgen, Président | De Vott ass ofge-
schloss.
D’Proposition de loi ass mat 58 Jo-Stëmmen, bei ken-
ger Nee-Stëmm a bei kenger Abstentioun ugeholl.
Ont voté oui : Mmes Diane Adehm, Nancy Arendt épouse 
Kemp, MM. Emile Eicher, Félix Eischen, Paul Galles, Léon 
Gloden, Jean-Marie Halsdorf, Mme Martine Hansen,  
MM. Max Hengel, Aly Kaes, Marc Lies, Mme Elisabeth 
Margue (par Mme Octavie Modert), M. Georges Mischo, 
Mme Octavie Modert, MM. Laurent Mosar, Gilles Roth, 
Jean-Paul Schaaf, Marc Spautz et Serge Wilmes ;
Mme Barbara Agostino, MM. Guy Arendt, André Bauler, 
Gilles Baum, Mme Simone Beissel, MM. Frank Colabianchi, 
Fernand Etgen, Gusty Graas, Mme Carole Hartmann,  
MM. Pim Knaff, Claude Lamberty et Mme Lydie Polfer (par 
M. Frank Colabianchi) ;
Mme Simone Asselborn-Bintz, M. Dan Biancalana,  
Mmes Tess Burton, Francine Closener, MM. Yves Cruchten, 
Mars Di Bartolomeo, Mme Cécile Hemmen, M. Dan Kersch, 
Mme Lydia Mutsch et M. Carlo Weber ;
Mme Semiray Ahmedova, M. François Benoy, Mmes Djuna 
Bernard, Stéphanie Empain, Chantal Gary, M. Marc 
Hansen, Mme Josée Lorsché, M. Charles Margue et  
Mme Jessie Thill ;
MM. Jeff Engelen, Fernand Kartheiser, Fred Keup et Roy 
Reding (par M. Jeff Engelen) ;
MM. Sven Clement et Marc Goergen ;
Mmes Myriam Cecchetti et Nathalie Oberweis.
Freet d’Chamber d’Dispens vum zweete Vote constitu-
tionnel?
(Assentiment)
Et ass also esou decidéiert.

5. 8036 – Proposition de loi portant modi
fication de la loi modifiée du 27 février 
2011 sur les enquêtes parlementaires 
(suite)

Dispense du second vote constitutionnel
Dann hat ech virdru vergiess ze froe bei der Proposi-
tion de loi 8036: Freet d’Chamber och do d’Dispens 
vum zweete Vote constitutionnel?
(Assentiment)
Dann ass och dat esou decidéiert.

6. 8181 – Proposition de loi portant modi- 
fication :
1° de la loi électorale modifiée du 18 février 
2003 ;
2° de la loi modifiée du 27 juillet 1997 portant 
organisation de la Cour constitutionnelle


